
				এই পৃষ্ঠাটোৰ বৈধকৰণ হৈছে
( ২৮ )



 



 জিঁ-জিঁ-জিঁ আৰাও কৰি,
 কিবা এক সুৰ ধৰি,
 জোনাই, তোমাক দেখি,
 জিলিবোৰ মহা সুখী,

মন খুলি গায় সৱে উলাহৰ গীত,

জোনাকত জীৱ জন্তু হয় পুলকিত। 
 ফুলনিত নানা ফুল,
 গোন্ধতে আমোলমোল,
 নিয়ৰে ধুৱায় পাহি,
 জোনায়ে বিলায় হাঁহি,

ওলমে মুকুতমালা আগত পাতৰ,

ফুল-কুঁৱৰীৰ নাই পাৰ আনন্দৰ। 
 তিৰোতাই লৰা লই,
 তোমাৰ মুখলৈ চাই,
 তধা লাগি ৰই ৰই,
 কত সাধু কথা কই,

ওমোলায় প্ৰাণপুত্ৰ হৃদয়-ৰতনে,

মিঠৈ এটি দিয়াঁ বুলি হৰষিত মনে
 কিনো বিতোপন মুখ,
 দেখি পাওঁ মহা সুখ,
 আমনি নালাগে মনে,
 ঘূৰি চাওঁ ঘনে ঘনে,

	        এই পৃষ্ঠাটো আন ভাষাত উপলব্ধ নহয়।

